
EAJ-PNVren udal talde honek argi utzi nahi du berdintasunaren alde egin duela eta egingo 

duela beti. Are gehiago, hori lortze aldera beti azaldu da berdintasunaren alde lan egiten duten 

elkarte, talde edo mugimenduen lagun gisa. Eta ildo horretan, noski, bat gatoz martxoaren 8an 

Zumaian egindako aldarrikapen eta ekintza ororekin.  

Edonola ere, berdintasunaren edo beste edozein aldarrikapenen aldeko bidean ezin ditugu 

gauzak nahastu. Gutako bakoitzak ezin du nahi duena, nahi duenean edo nahi bezala egin, 

ondoren gainera, aldarrikapenak euren ekintzen justifikazio gisa erabiliaz. Orduan bai, tamalez, 

aldarrikapenen mezua eta helburua zeharo galtzen dira horiek lortzeko erabilitako jokabide 

edo moduengatik.  

Kasu honetan, martxoaren 8ko ekintzak aurrera eramateko baimenak eskatuta zeuden, baina 

aurreikusitakoaz haratago, bestelako bideei heldu zitzaien eta kasu honetan, bide horiek 

Zumaiako errepide nagusiaren itxiera eragin zuten, horrek, herriaren eta herritarren ohiko 

funtzionamenduan dakartzan ondorio guztiekin.  

Eta hain zuzen aurreikusitako plangintzatik kanpo zegoen ekintza hori, errepideen oztopatze 

hori, alegia, da, kasu honetan, mozal legeak isundu duena eta ez martxoaren 8an 

berdintasunaren alde herrian egin ziren aldarrikapen edota ekintzak.  

EAJ-PNVren udal talde  hau mozal legearen aurka azaldu da beti eta ez du inondik inora jarrera 

zein iritziz aldatu, baina kasu honetan, mozal legerik ez balego ere, beste edozein legek 

isunduko luke ekintza hori, ezin baita, inolako abisu edota baimenik gabe, herriko errepide 

nagusia itxi.  

Beraz, adierazpen askatasunaren eta Martxoak 8ko eskaeren alde gaudelako,  mozal legearen 

aurka gaudelako, baina  baimenik gabeko bide mozketaren aurka gaudelako, mozio honen 

aurrean abstenitu egingo gara.  


